Langabeziak behera egin du Nafarroan, laugarren hilabetez
Nafarroan 779 langabe gutxiago zeuden ekainean eta langabeziaren joera azken hamarkadako onena izan da
2010eko uztailak 2, ostirala.
Nafarroako Enplegu Zerbitzuko Agentzietan erregistratutako langabeen kopuruak behera egin du 2010eko maiatzetik ekainera: 40.917 langabe daude, apirilean baino 779 gutxiago. Balio erlatiboetan, beherakada %1,87koa da.
Espainian ere langabeziak behera egin du: ekainean 83.800 langabe gutxiago zeuden. Are gehiago, langabeziak behera egin du autonomia erkidego guztietan, Kanariar uharteetan salbu. Ohikoena da ekainean langabeziak gora egitea Nafarroan, estatuan ez bezala; estatuan behera egiten du, turismo sektorea dela eta.
Lan arloko zuzendari nagusi Imelda Loreak adierazi du datuak onak direla eta ekainean langabeziak agertu duen joera azken hamarkadako onena izan dela; gainera, Nafarroan langabeziak behera egiten duen laugarren hilabetea da. Zuzendari nagusiak esan du, halaber, martxoan baino 2.853 langabe gutxiago daudela. Alde horretatik, 41.000 langabe baino gutxiago daude, 2009ko abenduan bezalatsu.
Ekainean langabeziak gizonezkoen multzoan egin du behera gehienbat; gazteen kasuan, bai gizonezkoen bai emakumezkoen multzoan. Gazteei dagokienez, 272 langabe gutxiago daude (%5,45).
Kontratazioak ere joera ona dauka: 19.495 kontratu berri egin dituzte. Aurreko hilekoaren alderatuta, igoera %13koa da, estatuko %9,7a baino handiagoa. Azken urtean Nafarroan egin du gora gehien kontratu kopuruak: %7,25, estatuko %1,8aren aldean.
Gizarte Segurantzan ekainean 266.811 afiliatu zeuden, batez beste, 355 lagun gutxiago (%0,13). Urte arteko bilakaerari dagokionez, afiliazioak %0,73 egin du behera foru erkidegoan eta estatuan %1,73.
2009ko ekaineko datuen aldean, 3.336 langabe absolutu gehiago daude (balio erlatibotan %8,88). Urte arteko bilakaera horrekin, Nafarroa azken urtean langabezia gutxien igo den erkidegoetako bat da. Estatuko batezbestekoa %11,7koa da.
Ekaineko aldagaiak
Langabeziak enplegu agentzia hauetan egin du behera: Doneztebe (%7,13), Agoitz (%4,40), Tafalla (%3,01), Lizarra (%2,61), Iruña (%2,00), Tutera (%0,53) eta Altsasu (%0,48). Lodosan, berriz, gora egin du (%0,92).
Sektore ekonomikoei dagokienez, langabeziak zerbitzuetan egin du behera gehien (469 langabe gutxiago daude, %1,96), gero industrian (205 langabe gutxiago, %5) eta azkenik eraikuntzan (205 langabe gutxiago, %3,4). Aitzitik, nekazaritzan eta aurretik enplegurik izan ez duen kolektiboan gora egin du: 100 eta 42 langabe gehiago daude, hurrenez hurren.
Jarduera ekonomikoetako azpisektoreei dagokienez, honako hauetan egin du behera: enpleguarekin zerikusia duten jardueretan, eraikuntza espezializatuko jardueretan, txikizkako merkataritzan (salbu motordun ibilgailu eta motorretan), metalezko produktuen fabrikazioan (salbu makina eta tresnetan) eta osasun jardueretan. Honako hauetan, berriz, gora egin du: jaki eta edari zerbitzuetan, elikaduraren industrian, hezkuntzan, nekazaritzan, abeltzaintzan, ehizan eta horiekin zerikusia duten jardueretan.
Sexuari dagokionez, 21.009 langabe emakumezkoak dira (aurreko hilean baino %0,40 gutxiago daude) eta 19.908 gizonezkoak (aurreko hilean baino %3,37 gutxiago daude).
Adin multzoka, 4.713 langabe 25 urtetik beherako gazteak dira (aurreko hilean baino %5,46 gutxiago daude) eta 36.204, berriz, 25 urtetik gorakoak (aurreko hilean baino %1,38 gutxiago daude).
